
Na osnovu člana 61. stav (2) Zakona o upravi (“Službeni glasnik BiH”, br. 32/02, 102/09 i 72/17) i člana 8. Pravilnika o uslovima i načinu korištenja službenih vozila u institucijama Bosne i Hercegovine (“Službeni glasnik BiH”, br. 34/23) direktor Agencije za zaštitu ličnih podataka u Bosni i Hercegovini donosi


PRAVILNIK 
o uslovima i načinu korištenja službenih vozila 
u Agenciji za zaštitu ličnih podataka u Bosni i Hercegovini


Član 1.
(Predmet Pravilnika)

Pravilnik o uslovima i načinu korištenja službenih vozila Agencije za zaštitu ličnih podataka u Bosni i Hercegovini (u daljem tekstu: Pravilnik) uređuje uslove nabavke, broj i klasu službenih vozila, način korištenja službenih vozila, prava, obaveze, postupanje i odgovornost lica koja upravljaju službenim vozilima, kontrola potrošnje goriva i vođenje evidencije o korištenju službenih vozila Agencije za zaštitu ličnih podataka u Bosni i Hercegovini (u daljem tekstu: Agencija).

Član 2.
(Definicije pojmova)

(1) Službeno vozilo je motorno vozilo koje je nabavljeno za službene potrebe Agencije i u njenom je vlasništvu ili posjedu, a koristi se za obavljanje prijevoza radi vršenja poslova i zadataka rukovodstva institucije, te obavljanje administrativnih i kurirskih poslova iz nadležnosti Agencije.

(2) Službena vozila za specijalizovane namjene su vozila koja se koriste za obavljanje inspekcijskih aktivnosti.

Član 3.
(Broj i klase službenih vozila)

(1) Agencija raspolaže sa tri službena vozila kako slijedi:

· jedno vozilo niže klase nabavne vrijednosti do 30.000 KM;
· jedno vozilo niže srednje klase nabavne vrijednosti do 60.000 KM i
· jedno vozilo srednje klase nabavne vrijednosti do 70.000 KM.

(2) Agencija raspolaže sa jednim službenim vozilom za specijalizovane namjene niže srednje klase, nabavne vrijednosti do 60.000 KM.

(3) Nabavne vrijednosti iz stavova (1) i (2) uključuju pripadajuće poreze kao i dodatnu opremu.

Član 4.
(Uslovi nabavke službenih vozila)

(1) Nabavka službenih vozila iz člana 3. ovog Pravilnika se obavezno provodi u skladu sa Zakonom o javnim nabavkama.

(2) Prilikom utvrđivanja uslova nabavke, obavezni kvalifikacioni kriterijumi, uz nabavnu vrijednost vozila utvrđenu u članu 3. ovog Pravilnika su: 

a) obavezna garancija za period od minimalno 4 godine;

b) plan održavanja koji uključuje troškove redovnih servisa u periodu važenja garancije, a minimalno za 120.000 pređenih kilometara.

Član 5.
(Pravo na korištenje službenih vozila prema klasama)

(1) Direktor Agencije koristi službeno vozilo srednje klase, a zamjenik direktora službeno vozilo niže srednje klase.

(2) Službeno vozilo niže klase se koristi u svrhu obavljanja administrativnih i kurirskih poslova.

(3) Službeno vozilo za specijalizovane namjene se koristi u svrhu obavljanja inspekcijskog nadzora.

Član 6.
(Korištenje službenih vozila)

(1) Službena vozila koriste se za službene potrebe Agencije, na osnovu pisanog naloga za službeno putovanje, kojim direktor Agencije ili lice koje on ovlasti odobrava korištenje službenog vozila u svrhu prevoza lica, stvari i drugog tereta.

(2) Službenim vozilima u pravilu upravljaju direktor, zamjenik direktora, zaposleni na radnom mjestu vozača ili drugo lice u svojstvu zaposlenog, koje ima odgovarajuću vozačku dozvolu i ispunjava druge uslove predviđene propisima o sigurnosti saobraćaja.

(3) Direktor i zamjenik direktora koriste službeno vozilo kontinuirano tokom 24 sata, o čemu direktor donosi posebnu odluku.

(4) Lice koje koristi, odnosno upravlja službenim vozilom dužno je da se prema istom odnosi sa pažnjom dobrog domačina i lično odgovara za zaduženo službeno vozilo, njegovo pravilno i namjensko korištenje u skladu sa tehničkim uputstvima proizvođača. 

(5) Lice koje upravlja službenim vozilom obavezno treba da, prije početka korištenja službenog vozila, vizuelnim pregledom utvrdi da li je vozilo bez vidljivih nedostataka i da li je snabdjeveno obaveznim priborom, alatom i opremom.

(6) Po obavljenom službenom putu lice koje upravlja službenim vozilom dužno je da sačini službenu zabilješku u kojoj će da ukaže na eventualne tehničke neispravnosti vozila ili na vidljiva oštećenja službenog vozila radi njihovog otklanjanja, i ista čini sastavni dio putnog naloga.

(7) Lice koje upravlja službenim vozilom obavezno je da, za svaku natočenu količinu goriva, uz putni nalog dostavi i prateću dokumentaciju koja mu je ispostavljena na benzinskoj pumpi.

(8) Službeno vozilo se može koristiti i u inostranstvu što se navodi u odluci o upućivanju na službeni put koju donosi direktor.

Član 7.
(Putni nalog)

(1) Za korištenje službenog vozila, koriste se standardizovani obrasci putnog naloga, čiji je sadržaj i način popunjavanja i izdavanja, propisan važećim propisima donesenim od strane relevantnih organa za cestovni saobraćaj na nivou Bosne i Hercegovine, Federacije Bosne i Hercegovine, Republike Srpske i Brčko Distrikta.

(2) Lice koje upravlja službenim vozilom obavezno, prilikom upravljanja službenim vozilom, posjeduje odgovarajući obrazac putnog naloga, te ga vodi i popunjava u skladu sa važećim propisima iz stava (1) ovog člana.

(3) U skladu sa članom 6. stav (3) ovog Pravilnika, direktoru i zamjeniku direktora izdaje se putni nalog na mjesečnom nivou.

(4) Ukoliko službenim vozilom upravlja samo jedno lice, u putni nalog upisuje se mjesečna kilometraža, a relacije u toku mjeseca navode se samo za putovanja koja podrazumijevaju putovanje duže od 80 km.

(5) Jedan primjerak putnog naloga čuva se u službenom vozilu radi evidentiranja podataka traženih ovim Pravilnikom, dok drugi ostaje u standardizovanom obrascu putnih naloga radi evidentiranja podataka traženih ovim Pravilnikom od strane ovlaštenog lica.

(6) Izdavanje i preuzimanje putnog naloga za tekući mjesec obavlja se samo uz prethodno razduživanje putnog naloga za protekli mjesec.

(7) Ukoliko službenim vozilom upravlja drugo lice potrebno je otvoriti putni nalog na ime lica koje upravlja vozilom uz razduživanje prethodno otvorenog putnog naloga.

(8) Lice koje koristi vozilo svojeručnim potpisom ovjerava unijete podatke u obrazac putnog naloga i isti razdužuje kod ovlaštenog lica.


Član 8.
(Ovlašteno lice)

(1) Za poslove vođenja evidencije i postupanja po putnim nalozima i pratećoj dokumentaciji daje se ovlaštenje vozaču – referent specijalisti (u daljem tekstu: ovlašteno lice).

(2) Ovlašteno lice vodi evidenciju potrošnje goriva po pređenom kilometru, ukupnu pređenu kilometražu za svako službeno vozilo, te ostale evidencije navedene u članu 9. ovog Pravilnika, a prema dostavljenim podacima od lica koje je upravljalo službenim vozilom.

(3) Ovlašteno lice dužno je da sačinjava polugodišnji i godišnji pregled korištenja službenih vozila, te isti dostaviti direktoru Agencije i Sektoru za administraciju radi kontrole.

(4) Polugodišnji pregled se dostavlja najkasnije do 31.07. a godišnji pregled do 31.01. tekuće godine za prethodnu godinu.

(5) Ovlašteno lice odgovorno je za tačnost podataka u evidencijama koje vodi a za tačnost podataka koji se dostavljaju kroz putni nalog odgovorno je lice koje upravlja službenim vozilom.

Član 9.
(Vođenje evidencije)

Ovlašteno lice dužno je voditi sljedeće evidencije:
a) evidenciju o korištenju službenih vozila koja će obuhvatati podatke kako slijedi:

· planiranje i obavljanje tehničkih pregleda, servisa, popravki, zamjene guma kao i drugim intervencijama na službenim vozilima na mjesečnom nivou za svako vozilo
· o načinu preuzimanja službenog vozila od zaposlenog koji je prethodno koristio isto, da vizuelnim pregledom utvrdi da li je vozilo bez vidljivih nedostataka, te da li posjeduje obaveznu opremu
· o pripremi i praćenju mjesečnog plana korištenja službenih vozila za službena putovanja i angažovanje vozača
· o evidenciji izdatih putnih naloga
· o godišnjem i polugodišnjem izvještavanju o korištenju službenih vozila i korisnicima službenih vozila koje se dostavlja direktoru Agencije radi uvida i kontrole
· planiranja i obavljanje servisa
· popravke vozila
· zamjene guma
· utrošak goriva i maziva
· pređena kilometraža
· osiguranje i registrovanje vozila
· druge intervencije na službenim vozilima na mjesečnom nivou za svako vozilo 

b) mjesečnu evidencije izdatih putnih naloga i podatke o preuzimanju službenih vozila. 

Član 10.
(Parkiranje i čuvanje službenih vozila)

(1) Službena vozila Agencije se, u sjedištu Agencije, parkiraju na pripadajuća parking mjesta dodijeljenja od strane Službe za zajedničke poslove institucija Bosne i Hercegovine.

(2) Kada je službeno vozilo, radi korištenja u službene svrhe, parkirano na drugoj lokaciji, lice koje upravlja vozilom dužno je da isto parkira na osigurana i označena parking mjesta.

Član 11.
(Nabavka goriva, održavanje i popravka službenih vozila)

(1) Službena vozila moraju biti uvijek tehnički u ispravnom stanju, radi potpune sigurnosti u saobraćaju korisnika vozila.

(2) Redovni tehnički pregledi, servisi, popravke, te zamjene guma obavljaju se u servisima odnosno vulkanizerskim radnjama, koji su izabrani u skladu sa Zakonom o javnim nabavkama.

(3) Na osnovu zaključenog ugovora sa dobavljačem izabranim u skladu sa Zakonom o javnim nabavkama, pojedinačne isporuke goriva za službena vozila se vrše isključivo upotrebom elektronskih kartica izdatim od dobavljača.
 
(4) Svi korisnici službenih vozila dužni su da dostave ovlaštenom licu ovjerene račune o obavljenim tehničkim pregledima, servisima i popravkama, radi ažurnog vođenja evidencije o potrošnji sredstava na održavanju i popravci službenih vozila.

(5) Izuzetno od odredbi stava (3) ovog člana u slučaju službenog putovanja u inostranstvo kada upotreba elektronskih kartica za nabavku goriva od odabranog dobavljača nije moguća ista se može izvršiti gotovinskim plaćanjem.

Član 12.
(Registracija službenih vozila)

(1) Registracija službenih vozila se vrši primjenom zakonskih propisa o registraciji motornih vozila kod dobavljača koji je izabran u skladu sa Zakonom o javnim nabavkama.

(2) Registraciju službenih vozila vrši ovlašteno lice iz člana 8. Pravilnika.

Član 13.
(Naknada štete na službenim vozilima)

Lice koje koristi službeno vozilo dužno je nadoknaditi štetu koja je nastala kao posljedica neovlaštenog ili nesavjesnog korištenja službenog vozila, odnosno prouzrokovanje štete iz krajnje nepažnje, kao i u slučaju nepostupanja u skladu sa ovim Pravilnikom.

Član 14.
(Prodaja službenih vozila)

(1) Prodaja službenih vozila Agencije vrši se u skladu sa instrukcijama Ministarstva finansija i trezora Bosne i Hercegovine, a uzimajući u obzir stope otpisa i procijenjeni vijek trajanja vozila.

(2) Prodaja službenog vozila se vrši kada su ispunjeni sljedeći kriteriji:

a) nakon pređenih 150.000 km ili 7 godina starosti uz uslov da je vozilo prešlo najmanje 100.000 km;

b) prodaja se može izvršiti i ako vozilo nije prešlo utvrđenu kilometražu, uz uslov da je vozilo staro više od 10 godina, uz prethodnu saglasnost Ministarstva finansija i trezora Bosne i Hercegovine.

(3) Prodaja službenog vozila Agencije obavezno se provodi putem nadmetanja javnim oglašavanjem, uz prethodnu procjenu vrijednosti vozila od strane tročlane komisije za procjenu ili putem angažovanja ovlaštenog procjenitelja. Javni oglas se objavljuje u dnevnim štampanim novinama, koje se distribuiraju na cijeloj teritoriji Bosne i Hercegovine.

(4) Izuzetno od odredbi iz stava (2) ovog člana, kada je istekao garantni rok i kada procijenjeni troškovi popravke službenog vozila iznose više od 50% od procijenjene vrijednosti službenog vozila, pokreće se postupak prodaje vozila u skladu sa stavom (3) ovog člana.

Član 15.
(Primjena Pravilnika)

Pravilnik primjenjuju lica koja upravljaju službenim vozilom, ovlaštena osoba, komisija za prodaju vozila i komisija za javne nabavke. 

Član 16.
(Stupanje na snagu)

(1) Ovaj Pravilnik stupa na snagu danom donošenja.

(2) Stupanjem na snagu ovog Pravilnika prestaje da važi Pravilnik o uslovima i načinu upotrebe službenih motornih vozila Agencije za zaštitu ličnih podataka u Bosni i Hercegovini broj: 05-1-02-2-36-1/15 od 20.01.2015. godine i Dopuna Pravilnika broj: 05-1-02-2-36-3/15 od 03.12.2020. godine.


Broj: 05-1-02-2-1571-1/25                                                          D I R E K T O R
Sarajevo, 27.10.2025. godine                                                     dr. Dragoljub Reljić

